
MƏKTƏBƏQƏDƏR YAŞLI UŞAQLARDA ÜNSİYYƏT BACARIQLARININ 

İNKİŞAFINDA İNNOVATİV OYUNLARIN TƏTBİQİ 

 
Xülasə. Məktəbəqədər yaş dövrü uşaqlarda ünsiyyət bacarıqlarının inkişafı üçün innovativ oyunların tət-

biqi mühüm psixoloji-pedaqoji vasitə hesab olunur. Belə oyunlar uşaqlarda nitq dəqiqliyini, dinləmə və 

anlaşma bacarıqlarını, ardıcıllığı və əməkdaşlığı formalaşdırır. Məqalədə “Robot və proqramçı” kimi 

“oyun etüdləri” uşaqlarda ünsiyyət bacarıqlarının inkişafında innovativ oyunların funksional rolundan 

danışılır. Əsas diqqət müasir dövrün tələblərinə uyğun olaraq, innovativ oyunlar vasitəsilə texnologiya 

ilə tanışlığı insanlararası ünsiyyət kontekstində balanslaşdıraraq, uşaqlarda ünsiyyət bacarıqları ilə ya-

naşı, emosional zəkanın inkişaf etdirilməsinə yönəlib. Bu yanaşma müasir dövrdə uşaqların maraq dairə-

sinə uyğunlaşmaqla, eyni zamanda onların sosiallaşmasına və ünsiyyət mədəniyyətinə töhfə verir. 

 

Açar sözlər: məktəbəqədər yaşlı uşaqlar, oyun fəaliyyəti, nitqin inkişafı, ünsiyyət bacarıqları, müasir 

innovativ oyunlar, kommunikativ səriştə 

 

Oyunun məktəbəqədər yaşlı uşaqlarda ünsiyyət bacarıqlarının inkişafında funksional 

rolu istər psixoloji, istərsə də linqvopedaqoji nəzəriyyə və təlimlər çərçivəsində hər zaman 

tədqiqatçıların diqqət mərkəzində olmuşdur. J.Piaje, L.Vıqotski, M.Parden kimi tədqiqatçılar 

və onların davamçılarının fundamental əsərlərində bu yaş kateqoriyasına daxil olan uşaqlarda 

kommunikativ səriştənin inkişafı və formalaşmasında oyun fəaliyyətinin empirik və funk-

sional rolunu izah edən elmi-nəzəri, klassik konsepsiyalar yaradılmışdır. Sonralar məktəbəqə-

dər yaşlı uşaqlarda ünsiyyət bacarıqlarının formalaşmasında rolu problemi oyun fəaliyyətinin 

psixoloji xüsusiyyətləri çərçivəsində D.B.Elkonin, A.N.Leontyev, P.Q.Ananyev kimi tədqi-

qatçıların, oyun qruplarının sosial-psixoloji əsasları S.F.Rusova, T.A.Repina, L.V.Artyom-

ovanın, məktəbəqədər yaş dövrünün müxtəlif mərhələlərində oyuna pedaqoji rəhbərlik metod-

ları R.İ.Jukovskaya, D.V.Mendjeritskaya, N.Y.Mixaylenkonun tədqiqatlarında geniş vüsət 

tapmış və nəticə etibarilə bu gün psixologiya və pedaqogika elmi bu haqda geniş elmi mate-

rial əldə etmişdir. 

Hazırda məktəbəqədər yaşlı uşaqlar arasında ünsiyyət və qarşılıqlı əlaqələrin qurulma-

sında çətinliklər, uşaqlarda düzgün ünsiyyət mədəniyyətinin formalaşmaması və tərbiyədə 

əxlaqi meyarların yetərincə inkişaf etməməsi ilə əlaqələndirilə bilər. Bu, uşaqların bir-biri ilə 

ünsiyyətinin azalmasına səbəb olur, tez-tez onların ünsiyyət “dostu” qismində yaşıdları deyil, 

televizor, telefon və ya kompüter çıxış edir. Buna görə də, müasir uşaqların daha az həssas və 

empatik olması heç kimə sirr deyil. Kompüter və innovativ texnologiyalar zirvəyə çatdığı bir 

dövrdə məktəbəqədər yaşda uşaqları oyun fəaliyyətinə alışdırmaq, onlarda ünsiyyət bacarıqla-

rını formalaşdırmaq çox çətinləşib. Lakin məktəbəqədər uşaqlarla işləyərkən bu cür çətinliklə-

rin öhdəsindən gəlmək yollarını tapmaq çox aktuallıq kəsb edir və zəruridir, çünki “müasir 

sosial-mədəni transformasiyalar şəraitində bəşəriyyətin genetik kodunu qorumaq, uşaqların 

şəxsiyyətinin sosial qarşılıqlı əlaqə və empatiya keyfiyyətlərini formalaşdırmaq və saxlamaq, 

həmçinin gələcək nəsillərə mədəni-tarixi ənənələr, insani keyfiyyətləri və mental dəyərləri 

ötürmək vacibdir” [3, s. 58]. 

Kompüter və innovativ texnologiyaların həyatımızın bütün sahələrinə nüfuz etdiyi müa-

sir dövrdə uşaqların ənənəvi oyun fəaliyyətinə marağı xeyli azalmışdır. Xüsusilə məktəbəqə-

dər yaş dövründə uşaqların mobil telefonlara, planşetlərə və digər rəqəmsal cihazlara yönəl-

məsi onların sosial ünsiyyət imkanlarını məhdudlaşdırır. Bu səbəbdən də kommunikativ baca-

rıqların təbii yolla formalaşması və inkişafı çətinləşir. Ənənəvi oyunların yerini tədricən pas-

siv rəqəmsal əyləncələr tutur ki, bu da uşaqlarda empatiya, dialoq, nitq təşəbbüsü kimi vacib 

ünsiyyət komponentlərinin zəifləməsinə səbəb olur. Ş.Əliyeva bu baxımdan yazır: “Uşaq tək 

oynadıqda, etdiyi hərəkətləri təsəvvüründə canlandırmağı kifayət edir. Lakin yaşıdı və ya bö-

yüklə oynadığı zaman onların da bu hərəkətləri anlamağı gərəkdir. Bunun üçün də uşaq nə 

etdiyini və ya əvəzləyici əşyanın mənasını izah etməlidir. Müasir dövrdə innovativ texnologi-

yalarla əlaqəli oyunların təşkili bu baxımdan daha perspektivli görünür” [1, s. 19]. 

Bu gün oyun fəaliyyətinin uşaqların nitqinin inkişafında və sosiallaşmasında olan mühüm 

rolunun qorunub saxlanılması üçün, təbii ki, oyun fəaliyyətlərinin məzmun və format baxımın-

dan yenilənməsinə ehtiyac vardır. Tədqiqatçılar və praktik mütəxəssislər bu istiqamətdə yeni 

oyun texnologiyalarının, hibrid oyun modellərinin və rəqəmsal mühitə uyğunlaşdırılmış rollu və 

dinamik oyunların hazırlanması üzərində çalışırlar. Məqsəd – uşaqların marağını cəlb edən, la-

kin eyni zamanda onların canlı ünsiyyət və əməkdaşlıq bacarıqlarını inkişaf etdirən oyun forma-

larının tətbiqidir. Belə oyunlar həm ənənəvi, həm də rəqəmsal elementlərin sintezi əsasında qu-

rula bilər. Nəticə etibarilə, müasir dövrün çağırışlarına cavab verən oyun strategiyaları uşaqların 

kommunikativ inkişafını təmin etməkdə mühüm vasitə kimi çıxış edə bilər. Bu baxımdan mək-

təbəqədər yaşlı uşaqlarda səmərəli ünsiyyətin formalaşdırılması üçün oyundan istifadənin müa-

sir zamanın tələblərinə uyğun üsul və texnologiyalarını araşdıran Z.N.Xanova aşağıdakı oyun 

növünün təlim-tərbiyə prosesində istifadəsini tövsiyə edir [5, s. 79-82]: 

Oyunun adı “Meşəyə düşən qadjet” – bir növ sosial hekayə xaraterli oyundur və müasir 

texnologiyaları özündə ehtiva edir. Z.N.Xanovanın fikrincə, bu “oyun fəaliyyətinin konkret 

məqsədi uşaqlar arasında rolların bərabər şəkildə bölüşdürülməsindən, uşaqlar tərəfindən rol 

məsuliyyətinin dərk edilməsindən və nəticə etibarilə uşaqlarda nəzakətli ünsiyyət və empatiya 

bacarıqlarının formalaşmasına imkan yaratmaqdır” [5, s. 80]. Oyunun süjet xətti qısa formada 

belədir: telefon təsadüfən meşəyə düşür və oradakı heyvanların necə ünsiyyət qurduğunu başa 

düşmür; uşaqlar qadjetə heyvanlarla salamlaşmağı, onlarla danışmağı, sual verməyi, dinləmə-

yi, sağollaşmağı və paylaşmağı öyrədirlər; meşədə telefona ilk olaraq meşə siçanı yaxınlaşır – 

uşaqların biri telefona bu balaca varlıqla necə davranmağı izah edir (əvvəl salam ver, sonra 

adını soruş, sonra burda nə iş gördüyünü soruş və s.); uşaqlardan digəri isə meşə siçanının ro-

lunu canlandırır (bu arada uşaqların da meşə varlıqlarının libasında olması daha maraqlı olar-

dı); sonra telefona dovşan, ardınca tülkü, canavar, ayı və şir yaxınlaşır – uşaqlar hər dəfə han-

sısa bir heyvanla telefonun necə davranmasına köməklik edirlər və bu zaman heyvanın xarak-

teri, böyüklüyü, meşədə nüfuzu, təhlükəli olması nəzərə alınır [5, s. 80-81]. 

Gördüyümüz kimi, Z.N.Xanovanın təklif etdiyi bu oyunda uşaq telefon qismində insa-

nın düşdüyü çətin durumu, onun bu durumda dil və idrak fəaliyyətinin mənasını dərk edir, in-

sanların müxtəlif davranışlarının səbəblərini anlamağa və bu səbəblərdə doğru mövqeyi tap-

mağa çalışır, davranış prosesində və nitq fəaliyyətində nəzakətli və səbrli olmağı dərk edir. 

Böyüklərin real həyatından fraqmentləri canlandıraraq, uşaq onu əhatə edən gerçəkliyin yeni 

tərəflərini kəşf edir. Bu oyun vasitəsilə insanlararası münasibətlər sistemini və kommunikativ 

kompetensiyanın davranış tələblərini öyrənməklə uşaq həmin sistemdə öz yerini dərk etməyə 

başlayır. Oyun uşağın idrak sahəsinin və dil koqnisiyasının inkişafını stimullaşdırır. “Didaktik 

oyun, o cümlədən, onunla bağlı olan fəaliyyət növləri – inkişafetdirici təlimin ən effektiv for-

malarıdır (idraki məsələni uşaq üçün şəxsi məna kəsb edən oyun formasına və ya praktiki for-

maya dəyişdirməyə imkan verir). Təlimin oyun formasında təşkil olunmasının spesifikası on-

dan ibarətdir ki, böyüyün uşaqların inkişafına təsiri oyun qaydaları və oyunun məzmunu vasi-

təsilə baş verir” [1, s. 16]. 

Müasir uşaqları oyun fəaliyyətinə cəlb etmək mümkündür, əgər onlara tanış olan obraz-

lardan – texnologiyalardan, cizgi filmlərindən, mobil və digər cihazlardan – istifadə olunarsa, 

lakin bu, canlı və sosial baxımdan zəngin bir kontekstdə həyata keçirilməlidir. Uşaqların ma-

raq dairəsinə uyğun müasir simvollarla zənginləşdirilmiş oyunlar onların diqqətini cəlb et-

məklə yanaşı, ünsiyyət bacarıqlarının da inkişafına təkan verir. İnteraktiv və ssenarili oyunlar 

vasitəsilə uşaqlar həmrəylik, paylaşmaq və empatiya kimi sosial keyfiyyətləri praktiki şəkildə 

mənimsəyirlər. Tanış media obrazlarının da oyun mühitinə inteqrasiyası uşaqlar üçün həm 

motivasiyaedici olur, həm də öyrənməni daha əyləncəli hala gətirir. Rəqəmsal alətlərlə müşa-

yiət olunan oyunlar uşaqların yaradıcı təfəkkürünü inkişaf etdirir və onları müasir dünyanın 

çağırışlarına uyğunlaşdırır. Virtual obrazlarla real qarşılıqlı əlaqə arasında körpü qurmaqla, 

uşaqlar həm texnologiyadan yararlanmağı, həm də sosial davranış qaydalarını öyrənə bilərlər. 

Bu baxımdan biz Z.N. Xanova və digərlərinin təklif etdiyi metodikaya uyğun məktəbəqədər 

yaşda olan uşaqların ünsiyyət bacarıqlarının inkişaf etdirilməsi üçün aşağıdakı oyun fəaliy-

yətini təklif edirik: 

• Oyunun adı – “Robot və proqramçı”. 

• Oyunun mahiyyəti: uşaqlardan biri “robot”, digəri isə “proqramçı” rolunda çıxış edir. 

Proqramçı robotu sözlərlə “idarə” etməlidir. Ünsiyyət zamanı buraxılan səhvlər və robotun 

səhv addımları (uşaqların fikrini daim oyun mərkəzində saxlamaq məqsədilə bəzi hallarda ro-

bot qəsdən müəyyən səhvlər buraxır öz hərəkətlərində) birlikdə müzakirə olunur. 

• Oyunun məqsədi: məktəbəqədər yaşlı uşaqlarda kommunikativ bacarıqların (inisitivat-

lılıq, fəal dinləmə, nitq qarşılıqlılığı) formalaşdırılması və inkişaf etdirilməsi məqsədilə rə-

qəmsal texnologiyaların elementləri ilə zənginləşdirilmiş uyğunlaşdırılmış oyun formaların-

dan istifadə; nitqin dəqiqliyini, təşəbbüskarlığı, məntiqi təfəkkürü, ardıcıl hərəkət etmə bacarı-

ğını və əməkdaşlıq vərdişlərini inkişaf etdirmək. 

• Oyunun vəzifələri: 

– birgə oyun vəziyyətlərində uşaqlarda nitq aktivliyini stimullaşdırmaq; 

– mədəni ünsiyyət bacarıqlarını formalaşdırmaq: xahiş etmə, üzr istəmə, təşəkkür etmə; 

– emosional intellekti, empatiya və qarşılıqlı fəaliyyət bacarığını inkişaf etdirmək; 

– müasir rəqəmsal mühiti canlı ünsiyyətin xeyrinə uyğunlaşdırmaq (rəqəmsal obrazlar, 

robot personajlar vasitəsilə). 

• Yaş qrupu – orta və böyük yaş qrupları (4-6 yaş). 

• Əlavə oyun modulu: oyun marşrutlar, maneələr və tapşırıqlarla (məsələn, hansısa əş-

yaya qədər getmək və onu götürmək) çətinləşdirilə bilər. 

• Proqramçı üçün ifadə nümunələri: “Bir addım irəli get”; “Sağa dön”; “Əyil və kuklanı 

yerdən götür”; “Sol əlini qaldır”; “Dostum Ayxanı salamla”; “İki addım düz get”; “Dostlara 

tərəf dön və əl elə” və s. 

• Robot üçün ifadə nümunələri: “Anlaşıldı. Yerinə yetirirəm”; “İki addım düz irəli at-

dım”; “Sola dönürəm”; “Səhv. Komanda aydın deyil. Hansı dostunu salamlayım?”; “Hərəkət 

tamamlandı”; “Komanda yerinə yetirildi” və s. 

• Dialoq nümunəsi: 

Proqramçı: “Robot, iki addım irəli get”. 

Robot: “Birinci addım... ikinci addım. Mən yerimdəyəm”. 

Proqramçı: “Sarı xalçaya tərəf dön”. 

Robot: “Dönürəm. Hazıram”. 

Proqramçı: “Kuklanı yerdən götür və Fatiməyə ver”. 

Robot: “Səhv. Komanda aydın deyil. Burada Fatimə adlı iki qız var. Hansına verim kuk-

lanı?”. 

Proqramçı: “Mənə tərəf bax, qırmızı don geyinən Fatiməyə ver kuklanı”. 

Robot: “Oldu. Komanda yerinə yetirildi”. 

Proqramçı: “Hələlik azadsan”. 

• Oyuna daxil edilə bilən yeni oyun rolları: qrup komandiri – çətinlik yarandıqda kömək 

edir, oyunun gedişatını nizamlayır və yönləndirir (komandir qismində daha aktiv uşaqlardan 

biri və ya tərbiyəçi-müəllimin özü də çıxış edə bilər); müşahidəçi – robotun əmrləri nə qədər 

dəqiq yerinə yetirdiyini izləyir və qrup komandirinə məlumat verir; qiymətləndirici – proqra-

mistin robotu nə dərəcədə uğurlu yaratdığına robotun atdığı hərəkətlər əsasında qiymət verir. 

• Oyunun kommunikativ aspektdə etdirdiyi bacarıqlar: 

 

Bacarıq Necə formalaşır 

Nitqin dəqiqliyi 
Uşaq aydın və anlaşılan danışmağı, hərəkət feillərindən düzgün 

istifadə etməyi öyrənir. 

Dinləmə və doğru anlama 
Robot komandaları düzgün yerinə yetirmək məqsədilə diqqətlə 

dinləməlidir. 

Ardıcıllıq 
Komandalar hərəkətlərin düzgün ardıcıllıqla yerinə yetirilməsini 

tələb edir . 

Əməkdaşlıq 
Uşaqlar cütlükdə işləyir, səhvləri müzakirə edir, yeni komanda-

lar təklif edirlər. 

Nitq təşəbbüsü 
Proqramçı öz tapşırıqlarını özbaşına yarada və oyunu improvizə 

edə bilər. 

 

Kommunikativ bacarıq və ünsiyyət mədəniyyətinin formalaşdırılması üçün tərbiyəçi xü-

susi seçilmiş oyun və oyun tapşırıqlarından istifadə etməlidir. Yuxarıda təqdim olunan oyun 

forması məhz belə tapşırıqlardan biridir və “oyun etüdləri” (məktəbəqədər yaş pedaqogikasın-

da bu termin ilk dəfə sistemli şəkildə 2015-ci ildə O.V. Şegolyova tərəfindən istifadə olunmuş 

və təsvir edilmişdir [bax: 4]) kateqoriyasına aiddir. Bu kontekstdə etüd – oyun fəaliyyəti za-

manı improvizasiya əsasında qurulan səhnəcikdir. Etüd əsasında təşkil edilən oyunlar adətən 

aşağıdakı komponentləri özündə birləşdirir: 

– müxtəlif komandaları çatdırmaq və başa düşmək bacarığının inkişafı; 

– nitq bacarıqlarının inkişafı; 

– düzgün tələffüz və ifadəli intonasiyanın formalaşdırılması; 

– əlaqəli ünsiyyətin möhkəmləndirilməsi və nitq etiketinin mənimsənilməsi; 

– təxəyyül, yaddaş, diqqət və hərəkətlərin koordinasiyasının inkişafı. 

Etüdlərlə iş uşağın hərtərəfli inkişafına şərait yaradır və “tamaşada” iştirak üçün zəruri 

bacarıqları aşılayır. Uşaqlar oyun formasında öz hisslərini ifadə etməyi və başqalarının hisslə-

rini anlamağı öyrənirlər. Bu isə onlara həmyaşıdları və böyüklərlə ünsiyyətdə çətinliklərdən 

yayınmağa kömək edir. “Hər yaş qruplarında, istər bütün qrupla, istrəsə də kiçik qruplarla 

tərbiyəçi tərəfindən təşkil olunan oyunlar uşaqlar üçün maraqlı olmalı, canlı və emosional 

keçirilməlidir. Yalnız bu tələblərə uyğun keçirilən oyunlar təsirli bir tərbiyə vasitəsi ola bilər” 

[2, s. 13]. Deməli, psixoloji-pedaqoji baxış bucağından oyun sadəcə əyləncə forması deyil, 

sosiallaşma və nitq inkişafının güclü mexanizmidir. Oyun zamanı uğurlu şəxslərarası ünsiyyə-

tin əsasları qoyulur ki, bu da onu məktəbəqədər təhsildə əvəzolunmaz vasitəyə çevirir. 

Nəticə. Beləliklə, belə qənaətə gəlmək olar ki, müasir oyunların əsas xüsusiyyəti onların 

“cazibə mərkəzinin” innovativ texnologiyalar (telefon, kompüter və digər cihazlar) və bu tex-

noloji imkanlara uyğunlaşma olmasıdır. Bu cür innovativ yanaşmalar yalnız uşaqların həyatı-

na yeni oyun formalarını gətirmir, həm də oyun hərəkətlərinin yerinə yetirilməsində onlar 

üçün müəyyən nümunə rolunu oynayır. Bütün oyun hərəkətləri və davranışları müasir texno-

logiyalarla birlikdə həyata keçirilir və bu texnologiyalar uşaqlarda maraq və həvəs yaratmaq 

gücünə malikdir. Oyunun uşaqlar tərəfindən fəal şəkildə qəbul olunması və onlara təkcə se-

vinc deyil, həm də fayda gətirməsi üçün onu düzgün və ustalıqla təqdim etmək vacibdir. Bun-

dan əlavə, nəzərə almaq lazımdır ki, təklif olunan bütün oyunların həyata keçirilməsində əsas 

şərtlərdən biri uşaqların könüllü iştirakı olmalıdır. Əgər uşaqların hamısı dərhal oyuna qoşul-

masa, bu problem deyil. Tərbiyəçinin dəvətinə daha tez reaksiya verən bir neçə könüllü ilə 

başlamaq mümkündür. Oyunda iştirak etməkdə tərəddüd edən uşaqlar üçün başqalarını müşa-

hidə etmək maraqlı və faydalı bir təcrübə olacaq. Təbii ki, zamanla onlar da tədricən oyun 

fəaliyyətinə könüllü və təbii şəkildə qoşulacaqlar. 

Mövzunun aktuallığı. Məktəbəqədər yaşlı uşaqlarda ünsiyyət bacarıqlarının formalaş-

ması onların sosiallaşma prosesində mühüm rol oynayır. Bu dövrdə uşaqların dili mənimsə-

məsi, öz fikirlərini ifadə etməsi və başqalarını anlama bacarığı gələcək təhsil və həyat uğurla-

rının əsasını təşkil edir. İnnovativ oyun texnologiyalarının tətbiqi isə uşaqlarda ünsiyyət baca-

rıqlarının inkişafını daha effektiv və maraqlı edir. Müasir pedaqoji yanaşmalar, xüsusilə də 

oyun əsaslı təlim modelləri, uşaqların emosional və sosial inkişafını dəstəkləməklə yanaşı, on-

ların nitq fəaliyyətini stimullaşdırır. Bu baxımdan, mövzu həm nəzəri, həm də praktik cəhət-

dən mühüm əhəmiyyət kəsb edir və məktəbəqədər təhsildə müasir yanaşmaların tətbiqi üçün 

aktualdır. 

Praktik məqsədi. Məktəbəqədər yaşlı uşaqlarda ünsiyyət bacarıqlarını inkişaf etdirmək 

üçün innovativ oyun metodlarını tədris prosesinə tətbiq etmək. 

Tətbiqi əhəmiyyəti. Bu tədqiqatın nəticələri məktəbəqədər təhsil müəssisələrində ünsiy-

yət bacarıqlarının inkişafı üçün effektiv innovativ oyun metodlarının seçilməsi və tətbiqi ilə 

bağlı praktik tövsiyələr təqdim edir. Eyni zamanda, müəllimlərin pedaqoji fəaliyyətində bu 

oyunların istifadəsi uşaqlarda nitq fəallığını və sosiallaşmanı stimullaşdırmağa imkan verir. 

G.R.Aliyeva  

Application of Innovative Games in the Development of Communication Skills  

in Preschool Children 

Summary 

 

The application of innovative games is considered an important psychological and pedagogical 

tool for developing communication skills in preschool-aged children. Such games help to form speech 

accuracy, listening and comprehension skills, sequence, and cooperation among children. This article 

discusses the functional role of innovative games, such as “Robot and Programmer” game sketches, in 

fostering communication abilities in children. The focus is placed on balancing children's acquaintance 

with technology within the context of interpersonal communication through innovative games in ac-

cordance with the demands of the modern era. This approach aims not only at the development of 

communication skills but also at enhancing emotional intelligence in children. By adapting to chil-

dren’s interests in the contemporary period, this method simultaneously contributes to their socializa-

tion and the cultivation of communication culture. 

Keywords: preschool children, play activity, speech development, communication skills, modern 

innovative games, communicative competence 

 

Г.Р.Алиева 

Применение инновационных игр в развитии коммуникативных  

навыков у дошкольников 

Резюме 
 

Применение инновационных игр в развитии коммуникативных навыков у детей дошколь-

ного возраста рассматривается как важное психолого-педагогическое средство. Такие игры 

способствуют формированию у детей точности речи, навыков слушания и понимания, последо-

вательности и сотрудничества. В статье рассматривается функциональная роль инновационных 

игр в развитии коммуникативных умений на примере «игровых этюдов» вроде «Робот и прог-

раммист». Основное внимание уделяется сбалансированному использованию инновационных 

игр с учетом требований современности – знакомству с технологиями в контексте межличност-

ного общения, что способствует развитию не только коммуникативных навыков, но и эмоцио-

нального интеллекта у детей. Такой подход, адаптируясь к интересам современных детей, од-

новременно способствует их социализации и формированию культуры общения. 

Ключевые слова: дошкольники, игровая деятельность, развитие речи, коммуникативные 

навыки, современные инновационные игры, коммуникативная компетентность 

